
REPUBLIKA E SHQIPERISE

KOMISIONI QENDROR I ZGJEDHJEVE

V E N D I M

PËR MATERIALET TË CILAT LEJOHEN TË PËRDOREN GJATË DITËS SË VOTIMIT NGA PERSONAT E PRANISHËM NË QENDRËN E VOTIMIT  
Komisioni Qendror i Zgjedhjeve në mbledhjen e datës 21.06.2013, me pjesëmarrjen e:

Lefterije
LLESHI (LUZI)-

Kryetare

Hysen 

OSMANAJ-

   
Anëtar


Klement
ZGURI-

     
Anëtar

Vera

SHTJEFNI-
               
Anëtar

OBJEKT: 
Për materialet të cilat lejohen të përdoren gjatë ditës së votimit nga personat e pranishëm në Qendrën e Votimit.
BAZË LIGJORE:     
Neni 23, pika 1, germa “a”, neni 7, neni 40, pika 2, neni 100 e në vijim të Ligjit nr.10019, datë 29.12.2008 “Kodi Zgjedhor i Republikës së Shqipërisë”, i ndryshuar.

KQZ pasi shqyrtoi dokumentacionin e paraqitur dhe dëgjoi diskutimet e përfaqësuesve të partive politike, 
V Ë R E N
Kodi Zgjedhor, i ndryshuar, në të gjitha dispozitat e pjesës së IX të tij “Votimi”, ka përcaktime qarta që i shërbejnë garantimit të fshehtësisë së votimit, si dhe fasilitimit të procesit të votimit për zgjedhësit, duke i garantuar zgjedhësve ushtrimin e së drejtës së votës në mënyrë të fshehtë, të qetë e të lirshme. 

Anëtarët e KQV, të cilët janë përgjegjës për zhvillimin e zgjedhjeve në qendrën e votimit, për përmbushjen e detyrave të tyre, kanë  përcaktime të qarta në nenet 101-109 të Kodit Zgjedhor, të ndryshuar, dhe në aktet nënligjore dalë në bazë e për zbatim të tij. Çdo veprim tjetër i tyre, jashtë përcaktimeve ligjore të sipërcituara cënon përmbushjen e detyrës, përbën shkelje të këtyre dispozitave të Kodit Zgjedhor, si dhe bie ndesh me parimet e përgjithshme, sanksionuar në nenin 3 të Kodit Zgjedhor, ku shprehimisht në pikat 2 dhe 6 të tij sanksionohet se :

“....
2. Zgjedhjet bëhen me votim të lirë, të fshehtë, të barabartë dhe të drejtpërdrejtë, sipas rregullave të parashikuara në këtë Kod. Zgjedhësit e ushtrojnë lirisht të drejtën e votës.

6. Komisionet zgjedhore, të parashikuara në këtë Kod, i përmbushin funksionet e tyre, në përputhje me ligjin, në mënyrë të paanshme dhe transparente.....”
Gjatë ditës së votimit, përmbushja e detyrës së anëtarit të KQV, në përputhje me ligjin, në mënyrë të paanshme dhe transparente, do të thotë kryerje vetëm e veprimeve në përmbushje me rigorozitet të procedurave të përcaktuara në nenet 101-109 të Kodit Zgjedhor, të ndryshuar, si dhe përdorimi për kryerjen e tyre vetëm të materialit zgjedhor ligjor të përcaktuar në nenin 100 të Kodit Zgjedhor, të ndryshuar.

Gjatë ditës së votimit, në bazë të përcaktimeve të nenit 110 të Kodit Zgjedhor, të pranishëm në Qendrën e Votimit janë dhe vëzhguesit e akredituar. Vëzhguesit e akredituar, kanë të drejta dhe detyra të përcaktuara qartë në Kodin Zgjedhor, të ndryshuar, konkretisht në nenin 7 të tij, si dhe në aktet nënligjore të nxjerra nga KQZ në bazë e për zbatim të tij. Në analizë të përmbajtjes së dispozitës sipërcituar, vëzhguesit, krahas të drejtave për vëzhgim pa pengesë të procesit, kqyrje të dokumentacionit e materialit zgjedhor,  ndër detyrat kryesore kanë respektimin e kërkesave të Kodit për zhvillimin e rregullt dhe të qetë të procesit të votimit; të veprojnë në mënyrë të paanshme, vetëm në përmbushje të qëllimit të angazhimit të tyre: atë të vëzhgimit të zhvillimit të procesit të votimit.  Kryerja e veprimeve të tjera prej tyre, është jo vetëm shkelje e dispozitave të Kodit Zgjedhor, abuzim me statusin e vëzhguesit, por përbën shkak për gjenerimin e problemeve që cënojnë rendin dhe zhvillimin e qetë të votimit.   
Praktika e zgjedhjeve pararendëse, ka dëshmuar se ditën e votimit, në disa qendra votimi, komisionerë apo vëzhgues të subjekteve zgjedhore të pranishëm, kanë tentuar të përdorin mjete të ndryshme personale me qëllim kryerjen e veprimtarive monitoruese dhe regjistrimin e aspekteve të ndryshme të procesit të votimit. 
Përdorimi i këtyre mjeteve  personale dhe kryerja e veprimeve joligjore nëpërmjet tyre, pavarësisht qendrave të votimit ku u konstatuan, pak a shumë kishin tipologji të njëjtë. Nëpërmjet përdorimit të këtyre mjeteve synohej të verifikohej  vlefshmëria e kartave të identitetit, apo të siguroheshin pamje filmike për zhvillimin e procesit të votimit, apo dhe sigurim të filmimeve/kopjeve të dokumentacionit zgjedhor në përdorim etj., pra rezultonin të ishin veprime joligjore që cënonin procesin e votimit. 
Në proceset zgjedhore pararendëse, në respektim e për zbatim të normave ligjore, KQZ ka nxjerrë aktet e nevojshme për garantimin e frymës së ligjit dhe parandalimin e krijimit të situatave joligjore në QV. Konkretisht vendimin nr. 439, datë 28.06.2009, pikërisht ditën e votimit për zgjedhjet për Kuvendin 2009 me indice të drejtpërdrejta nga disa QV, dhe për zgjedhjet për organet e qeverisjes vendore të vitit 2011, vendimin nr. 542, datë 7.05.2011.  

Disponimi dhe përdorimi i mjeteve që mundësojnë kryerjen e veprimeve, jo sipas përcaktimeve të neneve 101-109, nga anëtarët e KQV apo dhe personat e pranishëm në qendrën e votimit, janë veprime në kundërshtim flagrant me përcaktimet e këtyre dispozitave të Kodit Zgjedhor. 

Disponimi dhe përdorimi i mjeteve personale, të çfarëdo natyre qofshin, me qëllim dublimin e materialit zgjedhor të përcaktuar vetëm për përdorim nga KQV, parashikuar në nenin 100 të Kodit Zgjedhor, cënon rendin, zhvillimin e rregullt të votimit dhe fshehtësinë e votimit.

KQZ, edhe për zgjedhjet për Kuvendin të datës 23.06.2013, me përgjegjshmërinë e përmbushjes së detyrës ligjore për administrimin e procesit së votimit në përputhje me rregullat e përcaktuara në kuadrin ligjor zgjedhor, si dhe në vlerësim të rëndësisë së parandalimit të çdo veprimi jo ligjor të personave të pranishëm në qendrën e votimit, të cilat cenojnë mbarëvajtjen e procesit, duhet të disponojë me një akt moslejim të  përdorimin në Qendrën e votimit të çdo lloj mjeti të paparashikuar nga kuadri ligjor zgjedhor. 
PËR KËTO ARSYE

Komisioni Qendror i Zgjedhjeve, në zbatim të nenit 23, pika 1, germa “a”, neni 7, neni 40, pika 2, neni 100 e në vijim të Ligjit nr.10019, datë 29.12.2008 “Kodi Zgjedhor i Republikës së Shqipërisë”, i ndryshuar.

V E N D O S I:

1. Gjatë procesit të votimit, anëtarët e Komisioneve të Qendrave të Votimit, në përmbushje të detyrës së tyre, duhet të përdorin vetëm materialet zgjedhore të përcaktuara në nenin 100 të Kodit Zgjedhor, të ndryshuar.

2. Gjatë procesit të votimit, anëtarët e QV, nuk mund të zhvillojnë procedura të pa parashikuara në ligj, dhe që nuk përkojnë me përmbushjen e detyrës së tyre funksionale.

3. Gjatë procesit të votimit, anëtarët e QV në përmbushje të detyrës së tyre, në asnjë rast dhe për asnjë shkak nuk mund të përdorin mjete apo materiale të cilat nuk përfshihen në grupin e materialeve zgjedhore të përcaktuara në nenin 100 të Kodit Zgjedhor, të ndryshuar, dhe të marra në dorëzim me procesverbal nga KZAZ-ja përkatëse, përveçse kur parashikohet ndryshe me vendim të KQZ-së.
4. Gjatë procesit të votimit, vëzhguesit e akredituar të subjekteve zgjedhore pranë qendrës së votimit, nuk duhet të përdorin/mbajnë/shfaqin materiale propagandistike të subjekteve zgjedhore, si dhe nuk mund të përdorin dokumentacion/mjete/ materiale të cilat dublojnë materialet zgjedhore të parashikuara nga neni 100 të Kodit Zgjedhor, të cilat mundësojnë kryerjen e veprimeve në kundërshtim me të drejtat dhe detyrat e tyre përcaktuar në nenin 7 të Kodit Zgjedhor, të ndryshuar.

5. Gjatë procesit të votimit, anëtarët e QV, apo vëzhguesit e pranishëm, nuk lejohen të përdorin pajisje si regjistrues audiovideo, pajisje që kontrollojnë apo regjistrojnë zgjedhësit që paraqiten për të votuar, dhe që për këtë shkak mund të intimidohen apo pengohen në procesin e votimit (aparate fotografikë, kamera, celularë, llamba me rreze ultraviolet etj.).
6. Në rast se ndonjë nga anëtarët apo sekretari i KQV-së, apo vëzhguesit e pranishëm në qendrën e votimit, përdorin mjete të tjera te cilat nuk janë të përcaktura në ligj, dhe janë të ndaluara për përdorim sipas pikave 4 dhe 5 të këtij vendimi, Kryetari, apo çdo anetar tjetër i KQV-së që konstaton këtë fakt, mban një procesverbal dhe njofton menjëherë KZAZ-në përkatëse dhe KQZ-në. 
7. Përpara hapjes së votimit ky vendim u bëhet me dije të gjithë të pranishmëve në qendrën e votimit të cilët nënshkruajnë në Librin e Protokollit të Mbledhjeve për marrjen dijeni.
Kundër këtij vendimi mund të bëhet ankim në Kolegjin Zgjedhor të Gjykatës së Apelit Tiranë brenda 5 ditëve nga shpallja e tij.

